
2 жніўня 2024 г. - 80 гадоў з часу заснавання швейнай 

фірмы «Лона» – філіяла ААТ «Магатэкс» у г. Кобрыне 

(1944), прадпрыемства па вытворчасці адзення  

 

Працоўная біяграфія Кобрынскай 
швейнай фабрыкі бярэ пачатак з 2 жніўня 
1944 года, калі была ўтворана швейная 
майстэрня-арцель «Сацыялістычная праца». 
Адкрылася яна ў памяшканні былых 
гандлѐвых радоў, пабудаваных яшчэ да 

вайны. Загадам № 1 ад 2 жніўня 1944 года 
старшыня арцелі таварыш Ганвергер прыняў 

на працу першых швачак.  
Арцелі было перададзена некалькі трафейных швейных 

машын фірмы «ZINGER», выкарыстоўваліся таксама асабістыя 
швейныя машыны работнікаў. Першы калектыў швейнай 
майстэрні налічваў 19 чалавек: загадчык вытворчасці, 12 
швачак і 6 краўцоў. Усе працы праводзіліся ўручную, 
прадукцыйнасць была нізкай. Да вясны 1945 г. арцель 
вырабляла ў асноўным прадукцыю для фронту - целагрэйкі, 

ватныя штаны, коўдры. 
У студзені 1950 года старшынѐй арцелі і пасля першым 

дырэктарам Кобрынскай швейнай фабрыкі стаў Іван Антонавіч 
Косінаў. У тым жа годзе на фабрыцы ўстаноўлена 10 швейных 
машын 22-га класа, якія працавалі на адным 
электрапрывадзе. З 1953 года пачата ўкараненне больш 
дасканалага ўніверсальнага і спецыяльнага абсталявання. 
Складаную працу работніц часткова аблегчылі спецмашыны і 
аўтаматы. У 1954 годзе пасля заканчэння Мінскага 

тэхналагічнага тэхнікума на фабрыку прыбылі першыя 
дыпламаваныя спецыялісты. 

У 1956 годзе арцель перададзена Міністэрству лѐгкай 
прамысловасці БССР і перайменавана ў швейную фабрыку. 
Працавала 256 чалавек. Пашывачны асартымент — касцюмы 
для дзяцей з баваўняных і шарсцяных тканін.  

У 1961—1966 гадах праведзена рэканструкцыя фабрыкі з 
пашырэннем плошчаў. У 1967 годзе ўведзены ў эксплуатацыю 
новы трохпавярховы вытворчы корпус, у якім размясціліся два 
пашывачныя, раскройныя, падрыхтоўчыя цэхі з новым 

айчынным і імпартным абсталяваннем. Колькасць рабочых 
узрасла да 1300 чалавек.  



Ішоў час, аб'ѐмы вытворчасці нарасталі, а разам з імі 

набірала абароты і прадпрыемства. У студзені 1972 года 
фабрыку ўзначаліў Міхаіл Валенцей. Пачалося асваенне 
новага асартыменту — куртак спартыўна-бытавога 
прызначэння для ўсіх узроставых груп. Частку мадэляў 
распрацоўваў Беларускі цэнтр моды ў Мінску, частка 
распрацоўвалася на прадпрыемстве. 

У лютым 1974 года дырэктарам прадпрыемства 
назначаны Уладзімір Вікенцьевіч Качан, пад кіраўніцтвам 
якога на працягу 20 гадоў ішло станаўленне фабрыкі. На час 
яго кіраўніцтва выпала перабудова, распад Савецкага Саюза, 

пераход на рыначную эканоміку. У студзені 1994 года яго 
змяніў на пасадзе Міхаіл Іванавіч Кірылюк. Прыйшоўшы на 
швейную фабрыку ў якасці слесара-рамонтніка, на працягу 10 
гадоў ѐн паспяхова ўзначальваў «Лону». 

Прадпрыемства не раз змяняла назву. У 1993 годзе 
Кобрынская швейная фабрыка стала арэндным прамыслова-
гандлѐвым прадпрыемствам «Лона», у 1994 годзе 
перайменавана ў Кобрынскую швейную фірму «Лона», з 1999 
года стала ўнітарным прадпрыемствам «Кобрынская швейная 
фірма», з чэрвеня 2001 года атрымала статус 

рэспубліканскага ўнітарнага прадпрыемства «Швейная фірма 
"Лона" канцэрна "Беллегпрам"». 

У гады распаду СССР і чарады эканамічных крызісаў 
«Лона» шукала выхады і знаходзіла іх. У тыя складаныя гады 
на прадпрыемстве асвоілі імпартны асартымент прадукцыі, а ў 
ліку дзелавых партнѐраў фірмы Францыі, Польшчы, Чэхіі, 
Галандыі і інш. 

З мая 2006 года і па сѐнняшні дзень швейная фірма 
паспяхова працуе пад кіраўніцтвам Зінаіды Васільеўны 

Андрэюк. У кастрычніку 2009 года швейная фірма «Лона» 
канцэрна «Беллегпрам» пераўтворана ў адкрытае 
акцыянернае таварыства «Швейная фірма "Лона"». 
Прадпрыемства на 100% змяніла асартымент прадукцыі, 
канструктары займаліся канцэптуальнымі распрацоўкамі 
новага дызайну, эксперыментавалі, шукалі самыя модныя 
тэндэнцыі. 2009 год быў адзначаны чарговай хваляй 
мадэрнізацыі, калі ў рамках падрыхтоўкі да рэспубліканскага 
фестывалю-кірмашу працаўнікоў вѐскі «Дажынкі»», які 
праводзіўся ў Кобрыне, быў выкананы сучасны рамонт 

памяшканняў, абноўлена абсталяванне, пашыраны 
асартымент, аснову якога складала верхняе адзенне рознага 



прызначэння, 67% у агульным аб'ѐме прадукцыі займалі 

мадэлі для дзяцей. Прадпрыемства таксама выпускала 
прадукцыю на давальніцкай сыравіне для прадпрыемстваў-
заказчыкаў. 

З 1 лістапада 2017 года ААТ «Швейная фірма ―Лона‖» 
рэарганізавана ў форме далучэння яго да ААТ «Магатэкс» у 
філіял адкрытага акцыянернага таварыства «Магатэкс» у г. 
Кобрыне. У асартыменце прадукцыі, што вырабляецца ў 
філіяле, вялікую ўдзельную вагу займае спецадзенне для 
мноства спецыяльнасцей, работа якіх звязана з прафесійнымі 
рызыкамі - лѐтчыкаў, нафтавікоў, металургаў, будаўнікоў, 

шахцѐраў і іншых. Асноўны заказчык – кампанія «Техноавиа» 
«Тэхнаавія» – адзін з вядучых расійскіх распрацоўшчыкаў 
спецвопраткі, ахоўнага абутку і сродкаў індывідуальнай 
абароны. 

На працягу дзесяцігоддзяў за якасць прадукцыі швейная 
фірма «Лона» атрымлівае ўзнагароды самага высокага 
ўзроўню, прычым як у нашай краіне, так і далѐка за яе 
межамі, неаднаразова станавілася лаўрэатам конкурсу 
«Лепшыя тавары Рэспублікі Беларусь». Дзякуючы 
прафесіяналізму, адказнасці і працавітасці калектыву 

дасягаюцца ўсѐ новыя і новыя рубяжы. 
 

Матэрыял падрыхтаваны ў 2024 г. Кобрынскай  

цэнтральнай раѐннай бібліятэкай. 
Курачук Святлана Дзмітрыеўна, бібліѐграф I катэгорыі  

аддзела абслугоўвання і інфармацыі 

